
蝦蟆山

作者：王冕　元

本作品收錄於《列朝詩集/甲前05》

春風吹船著牛軛，扶藜直上山之脊。

山上老石怪且頑，皮膚皴骳苔花碧。

我來不知石有名，拊摩怪狀心亦驚。

野人指點為我說，此物乃是蝦蟆精。

古昔曾偷太倉粟，三百餘年耗中國。

天官燭其陰有毒，敕丁破口劙其足。

至今突兀留山丘，雨淋日炙無人收。

樹根穿尻蛇入肚，老鴉啄背狐糞頭。

牧童時時放野火，耕夫怒擊樵夫剁。

自從殘墮不能行，見者唾之聞者罵。

蝦蟆蝦蟆非令僕，無功那竊天之祿。

如今蝦蟆處處有，天官何不夷其族。

致令驕氣吹臊腥，干霄上食天眼睛。

百蟲啖盡心未已，假作鼓吹怡人情。

三月江南春水漲，紆青拖紫爭跳浪。

漁父持竿不敢言，獵夫布弩空惆悵。

黃童白叟相引悲，田中更有科斗兒。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

